
Gode rådmann. 
 

Eg kunne lesa i Strilen i dag at du oppmodar Mållaget om å gjera ein innsats for å få 
fleire føresette til å velja nynorsk for komande fyrsteklassingar. Det var svært 
gledeleg lesnad, synest eg! Hordaland Mållag (i samarbeid med mellom anna Meland 
Mållag) har nemleg det siste året arbeidd med eit skulemålsprosjekt der eit av måla 
nettopp er å få fleire heimar i nynorske skulekrinsar der det er tilvekst i 
bokmålselevar, til å velja nynorsk når borna byrjar i skulen.  
 

Om skulemålsprosjekt 

Eit av tiltaka i dette prosjektet har vore å innleia samarbeid med aktuelle skular og få 
sendt ut eit informasjonshefte om fordelane ved å velja nynorsk i ein nynorsk 
skulekrins til nye fyrsteklasseføresette. Dette har skulane me samarbeider med sendt 
ut saman med dei skriva som uansett skal gå ut til heimane i samband med 
innskrivinga. (Eg legg ved elektronisk versjon av heftet her.) På skular der det også 
vert skipa samla møte med føresette anten ved innskriving eller på førskuledagar, 
har eg også vorte invitert til desse møta for å ha ein liten prat med dei frammøtte om 
språkval og nynorsk. 
 

Me freista også å få med oss nokre av skulane i Meland kommune på dette 
prosjektet, men her fekk rektorane melding frå skulefagleg rådgjevar i kommunen 
om å takka nei til det fordi ho meinte skulen skulle vera nøytral på dette punktet. På 
nyåret fekk me med oss ordførar Øyvind Oddekalv til å fremja ei sak knytt til dette i 
formannskapet (eg legg ved dette framlegget også), og slik eg forstod det frå han 
var de der samde om at sidan Meland er ein nynorskkommune har skulane også lov 
til å tilrå heimane å velja nynorsk hovudmål i skulen. (Men sjølvsagt skal ein ikkje 
nekta nokon dei rettane dei har.) 
 

Førespurnad til deg: 
Då saka i formannskapet "berre" var ei orienteringssak, fann me ikkje noko vedtak i 
referatet som me kunne visa til i den vidare kommunikasjonen med skulane. Dette 
lurer eg difor på om du kan hjelpa meg med: Har du høve til å anten gje melding 
(grunnfesta i orienteringssaka frå formannskapet) til skulane om at dei har høve til å 
samarbeida med oss om dette dersom dei ynskjer det? Eller eventuelt senda meg ei 
setning eller to som me kan ta med oss når me snakkar vidare med rektorane no i 
haust? 
 

Dette ville vera til stor hjelp for Mållaget når me prøver å gjera noko med 
utfordringane knytt til at mange vel bokmål i nynorske skulekrinsar. Eitt år inn i 
prosjektet vårt ser me allereie positive teikn frå skulane me har samarbeidd tettast 
med, og me håpar difor at dette satsingsarbeidet no også kan utvidast i Meland 
kommune. 
 

Håpar å høyra frå deg snart! 

På førehand takk for hjelpa. 
 

Beste helsing 

Live Havro Bjørnstad 

på vegne av Hordaland Mållag 

Tlf: +47 91753937 
 

 

--  
Live Havro Bjørnstad 
Prosjektmedarbeidar i Hordaland Mållag 
live.bjornstad@nm.no 
+47 917 53 937 

